
↑ 《玉臺新詠�卷一》

版本信息

我出東門遊，邂逅承清塵。

思君即幽房，侍寢執衣巾。

時無桑中契，迫此路側人。

我即媚君姿，君亦悅我顏。

何以致拳拳，綰臂雙金環。

何以致殷勤，約指一雙銀。

何以致區區，耳中雙明珠。

何以致叩叩，香囊繫肘後。

何以致契闊，繞腕雙跳脫。

何以結恩情，佩玉綴羅纓。

何以結中心，素縷連雙針。

何以結相於，金薄畫搔頭。

何以慰別離，耳後瑇瑁釵。

何以答歡悅，紈素三條裾。

何以結愁悲，白絹雙中衣。

與我期何所，乃期東山隅。

日旰兮不至，谷風吹我襦。

遠望無所見，涕泣起踟躕。

與我期何所，乃期山南陽。

日中兮不來，凱風吹我裳。

逍遙莫誰覩，望君愁我腸。

與我期何所，乃期西山側。

日夕兮不來，躑躅長歎息。

遠望凉風至，俯仰正衣服。

與我期何所，乃期山北岑。

日暮兮不來，淒風吹我衿。

望君不能坐，悲苦愁我心。

愛身以何為，惜我華色時。

中情既欵欵，然後剋密期。

褰衣躡茂草，謂君不我欺。

厠此醜陋質，徙倚無所之。

自傷失所欲，淚下如連絲。

此作品在全世界都属于公有领域，因为作者逝世已经超过100年，且作品于1931年1月1日

之前出版。

